Avgerð frá 11.12.2000, jr. 99S01-0024
Evni: Søla/ keyp av verkstaðsbygningi, prístalsviðgerð, útveganarvirði, partur av málinum víst til nýggja viðgerð, handilsvirði 
§ 25, § 27a í avskrivingarlógini, § 21, stk. 4 í skattalógini, § 24 í lógini um toll- og skattafyrisiting, § 93, stk. 2 í skattalógini, sum nú í § 7, stk. 2 í lógini um toll- og skattafyristing

 

· Samandráttur: Málið byrjaði við, at í november 1992 seldi skattgjaldarin tvey grundøkir við ástandandi verkstaðsbygningi og íbúð til partafelag fyri kr. 2.400.000. Skattgjaldarin hevði tá átt ognirnar síðani 1976, og prístalsviðgjørda útveganarvirðið varð ásett til kr. 2.427.385,66. Sostatt var ongin kapitalvinningur staðfestur í samband við søluna, og skattgjaldarin gav tí ongan vinning upp til skattingar fyri 1992. Harafturímóti vóru afturvunnar avskrivingar í samband við søluna givnar upp til skattingar á sjálvuppgávuni 1992.
Í samband við eftirlitsvitjan í 1997 boðaði Toll- og Skattstova Føroya skattgjaldaranum frá, at tað av kæraranum uppgjørda prístalsviðgjørda útveganarvirðið av seldu ognunum í 1992 ikki var uml. 2,4 mió. kr., men hinvegin uml. 1,7 mió. kr. Av hesum varð prístalsviðgjørda útveganarvirðið uml. 1 mió. kr. og skattskylduga inntøkan hjá skattgjaldaranum varð tí hækkað við hesum kapitalvinningi. 
Henda avgerð varð kærd til kommunalu skattakærunevndina, sum tók avgerð um, at kapitalvinningurin varð roknaður við í skattskyldugu inntøkuna søluárið. 
Avgerðin hjá kommunalu skattakærunevndini varð kærd til landsskattakærunevndina, sum staðfesti avgerðina hjá Toll- og skattstovuni um at broyta skattaálíkningina hjá skattgjaldaranum fyri árið 1992. Men av tí at partarnir undir viðgerðini ikki vóru heilt samdir um prístalsviðgjørda útveganarvirði og tá Toll- og skattstovan gekk við til at endurskoða útrokningina, avgjørdi landsskattakærunevndin at vísa hesum partinum av málinum aftur til nýggja viðgerð á Toll- og skattstovuni. 

Forsøgan:
Forsøgan viðvíkjandi hesum kærumálinum er at finna í burturdotna kærumálinum LSK 1/1998 hjá Landsskattanevndini.

Í december 1997 kærdi bókhaldsvirki vegna skattgjaldara til Landsskattanevndina um eina avgerð, sum Toll- og Skattstova Føroya, øki hevði tikið í samband við eina fastognasølu í 1992. 

Tann 1/1 1998 vóru lógarreglurnar viðv. kærumyndugleikanum í skattamálum broyttar soleiðis, at avgerðir hjá T&S skuldu kærast til Kommunalu skattakærunevndina, áðrenn málið kundi leggjast fyri Landsskattakærunevndina. Frá 1/7-1998 varð skrivstovuhaldið hjá Landsskatta(kæru)nevndini lagt til Føroya Kærustovn at umsita. 

Við brævi dagfest 26.11.98 boðaði Kærustovnurin kæraranum frá, at tá samskiftið millum kæraran og T&S eftir øllum at døma helt fram, eftir at málið var kært til Landsskattanevndina, og tá T&S sum avleiðing av hesum samskifti tók eina nýggja avgerð í málinum í apríl 1998, har vegleitt varð um kærumøguleikan til kommunalu skattakærunevndina, metti Kærustovnurin kæruna til Landsskattanevndina sum burturdotna.

Í tráð við nýggju reglurnar varð avgerðin hjá T&S í apríl 1998 kærd til kommunalu skattakærunevndina í Suðuroy. 

Kommunala skattakærunevndin tók avgerð í málinum tann 12.04.99, og hendan avgerðin er við skrivi dagfest 10.05.99 kærd til Landsskattakærunevndina. 

Lýsing av sjálvum kærumálinum:
Kærumálið snýr seg um skattaálíkningina hjá skattgjaldaranum fyri árið 1992.

Tann 30. november 1992 seldi skattgjaldarin 2 grundøkir við ástandandi verkstaðsbygningi og íbúð til P/F fyri kr. 2.400.000. Skattgjaldarin hevði tá átt ognirnar síðani 1976, og prístalsviðgjørda útveganarvirðið av samlaðu ognunum pr. søludagin í 1992 varð við grundarlagi í ársroknskapinum hjá skattgjaldaranum fyri 1991 ásett til kr. 2.427.385,66. Sostatt var ongin kapitalvinningur staðfestur í samband við søluna, og skattgjaldarin gav tí heldur ongan tílíkan vinning upp til skattingar á sjálvuppgávuna fyri 1992. 

Harafturímóti vóru afturvunnar avskrivingar í samband við søluna givnar upp til skattingar á sjálvuppgávuni 1992.

Í apríl 1997 boðaði Toll- og Skattstova Føroya, øki skattgjaldaranum frá, at tey við grundarlagi í eftirlitskanningum av roknskapunum hjá skattgjaldaranum fyri árini 1978, 1979 og 1980 vóru komin fram til, at tað av kæraranum uppgjørda prístalsviðgjørda útveganarvirðið av seldu ognunum ikki var uml. 2,4 mió. kr., sum upplýst er við grundarlagi í ársroknskapinum hjá skattgjaldaranum fyri 1991, men at rætta prístalsviðgjørda útveganarvirðið fyri samlaðu ognirnar harafturímóti var uml. 1,7 mió. kr, harav prístalsviðgjørda útveganarvirðið fyri sjálvan verkstaðsbygningin og tilhoyrandi grundøki var uml. 1 mió. kr. 

T&S staðfesti sostatt ein skattskyldugan kapitalvinning uppá uml. 1 mió. kr. og hækkaði tískil skattskyldugu inntøkuna hjá skattgjaldaranum í skattárinum 1992 við hesum kapitalvinningi. 

Kærarin ger galdandi:
Í sjálvari kæruni frá 10.05.99 til Landsskattakærunevndina varð heitt á nevndina um at áleggja skattavaldinum at góðkenna, at søluprísurin fyri ognirnar, sum skatttgjaldarin í 1992 seldi til P/F, verður lækkaður úr 2,4 mió. kr. niður í 1,7 mió kr., sum partarnir tykjast vera samdir um er rætta prístalsviðgjørda útveganarvirðið fyri bæði verkstaðsbygningin og íbúðina. Sum grundgeving fyri hesum pástandi verður sagt, at tá prístalsviðgjørda útveganarvirðið fyri ognirnar pr. søludagin í 1992 varð roknað til kr. 2.427.385, varð søluprísurin samsvarandi ásettur til 2,4 mió. kr., soleiðis at ongin kapitalvinningur skuldi standast av søluni.

At útveganarvirðið seinni vísti seg at vera skeivt ásett, vistu hvørki skattgjaldarin sjálvur ella roknskaparráðgevi hansara. Skattgjaldarin hevði átt ognirnar í uml. 16 ár, tá tær vóru seldar, og tískil var og er sera torført at finna útav veruliga útvegnararvirðinum í 1976 - serliga tá hugsað verður um, at roknskaparskjøl einans skulu goymast í 5 ár.

Tá skattgjaldarin/ ráðgevi hansara í góðari trúgv høvdu ásett søluprísin til júst tað prístalsviðgjørda útveganarvirðið, til tess at ongin kapitalvinningur kundi staðfestast av søluni, eigur skattgjaldarin - vegna serligar umstøður - nú eftirfylgjandi at fáa loyvi at rætta hetta mistakið og tískil broyta sjálvuppgávuna fyri 1992 soleiðis, at upprunaligi søluprísurin uppá 2,4 mió. kr. verður lækkaður til rætta prístalsviðgjørda útveganarvirðið uppá íalt uml. 1,7 mió. kr. 

Í viðmerkingum kærarans til kæruummælið frá T&S verður í fyrsta lagi kravt, at avgerðin hjá T&S um at hækka skattskyldugu inntøkuna hjá skattgjaldaranum í 1992 verður ógildað, soleiðis at sjálvuppgivna inntøkan hjá skattgjaldaranum fyri hetta árið stendur óbroytt. 

Í øðrum lagi verður kravt, at skattgjaldarin fær loyvi til at lækka ásetta søluprísin av ognunum til 1,7 mió. kr. í staðin fyri upprunaliga 2,4 mió. kr. 

Í viðmerkingunum verður eisini gjørt galdandi, at sambært útrokningum, ið grannskoðarafelagið hevur gjørt í málinum, so er kapitalvinningurin av søluni "i givet fald" ikki kr. 699.924, men harafturímóti kr. 487.001. Sambært grannskoðarafelagið kemst munurin av, at T&S ikki hevur tikið hædd fyri innrættingum av bygninginum jvb. § 27a í avskrivingarlógini umframt eina tilgongd í 1989 uppá kr. 9.664, við í uppgerðina av søluvinninginum. 

Á fundi í Landsskattakæruenevndini tann 18.09.00 umboðaði adv. Christian Andreasen saman við grannskoðarafelagnum kæraran. Sjónarmiðini, sum vóru førd fram á fundinum vóru hesi:

Tá eingin ivi er um, at søluprísurin uppá 2,4 mió. kr. er ásettur av einum mistaki, hevur kærarin heimild at krevja rættingar gjørdar, soleiðis at veruligu og røttu viðurskiftini verða løgd til grund fyri skattsetingina. 

Sambært § 21 stk. 4 í skattalógini átti avhendingin at farið fram til handilsvirðið. Tær 2,4 mió eru ikki handilsvirðið, tí upphæddin er framkomin vegna skeivleikar, tá prístalsviðgjørda útveganarvirðið var roknað. Handilsvirðið var í 1992 millum 1,4 og 1,8 mió, soleiðis sum metingin hjá metingarmanni frá 16. mei 2000 vísir. Avtalan millum P/F og kæraran, sum m.a. framgongur av útskrift frá fundarbók felagsins frá 30.11.92 sigur greitt, at tað er prístalsviðgjørda virðið, sum skal verða søluprísurin. Tá tað nú vísir seg, at hetta ikki er 2,4 mió. kr. men 1.912.999,00 kr., og handilsvirðið er millum 1,4 og 1,8 mió., og keyparin P/F og kærarin eru samdir um at gera broytingar, átti eingin forðing at verið fyri at loyvt kæraranum at lækka avtalaða søluprísin, so hann samsvarar við marknaðarvirðið ella rætta prístalsviðgjørda útveganarvirðið.

Víst varð eisini á, at kærarin ikki hevur tikið nakran pening út av teirri upphædd, hann við millumrokning fekk burtur úr søluni. Hett vísir, at talan als ikki er um spekulatión.

Skattsetingin hjá Toll- og Skattstovuni er gjørd eftir meting, tí talan er um at viðgera faktiskar upplýsingar, sum í dag eru torførir at útvega. Málið er tí fyrnað eftir vanligu 2 ára metingarregluni. 

Toll- og Skattstovan ger galdandi:
T&S metir við grundarlagi í roknskapunum hjá skattgjaldaranum fyri árini 1978, 1979 og 1980, at útveganarvirðið fyri ognirnar í 1976 var kr. 358.078,88. Eftir brævasamskifti millum T&S og kæruumboðið hjá skattgjaldaranum ásetir T&S endaliga prístalsviðgjørda útveganarvirðið fyri verkstaðsbygningin og tilhoyrandi grundøki pr. søludagin til kr. 1.196.077. Sambært § 25 í Løgtingslóg nr. 52 frá 29.12.1971 skal virðið av íbúðini dragast frá, soleiðis at endaligi vinningurin av søluni verður gjørdur upp til kr. 699.924. T&S hækkar síðani uppgivnu skattskyldugu inntøkuna hjá skattgjaldaranum við hesi upphædd soleiðis, at samlaða skattskylduga inntøkan í 1992 verður ásett til kr. 1.088.746.

Økisskrivstovan hjá T&S sigur í kæruummælinum, at tá eitt partafelag smb. § 21, stk. 4 í skattalógini skal yvirtaka ognir hjá einum verandi virki til handilsvirðið, kann eitt ásett marknaðarvirði í 1992 uppá 4,2 mió. kr. ikki fleiri ár seinni verða broytt til 1,7 mió. kr. Orsakað av nógv broyttu samfelagsviðurskiftunum síðan 1992 metir T&S heldur ikki, at ein óheftur metingarmaður kann siga, hvat ognirnar í veruleikanum vóru verdar í 1992.

Harumframt vísir T&S á, at ongin heimild er í føroysku skattalóggávuni til at lata ein handil ganga um.

Viðvíkjandi pástandi kærarans um, at tann nógv frálidna tíðin ger tað sera trupult at finna rætta útveganarvirðið, vísir T&S á, at smb. § 28 í kunngerð nr. 22 frá 27 januar 1993 um minstukrøv til bókhald og roknskap, skal útveganarár og útveganarpeningur upplýsast fyri bygningar, sum vera avskrivaðir smb. 4. kap. í avskrivingarlógini.

Viðvíkjandi pástandinum frá grannskoðarafelagnum um, at kapitalvinningurin er ov høgt ásettur, sigur T&S, Stýrið at bygningurin hjá kæraranum hvørki kemur undir ásetingina í § 27a í avskrivingarlógini og ei heldur er viðgjørdur eftir hesi áseting, tí ongin tilgongd í saldovirðinum av bygninginum er skjalprógvað.

Somuleiðis sigur T&S, Stýrið at ongi skjalprógv eru fyri eini tilgongd í 1989 uppá kr. 9.664. 

T&S mælir tí til at staðfesta avgerðina hjá kommunalu skattakærunevndini um at hækka skattskyldugu inntøkuna hjá skattgjaldaranum í 1992 við einum kapitalvinningi uppá kr. 699.924. 

Viðmerkingar og avgerð hjá Landsskattakærunevndini:
Innleiðandi viðmerkti Landsskattakærunevndin, at talan ikki er um metta skattaálíkning, tí skattavaldið hevur gjørt álíkningina við grundarlagi í faktiskum tølum, soleiðis sum tølini framganga av søluavtaluni partanna millum, og sum roknskaparupplýsingar felagsins vísa. Álíkningin kemur tí ikki undir 2 ára fyrningarregluna í táverandi § 93, stk. 2 í skattalógini (nú § 7 stk. 2 í lógini um Toll- og Skattafyrisiting).

Landsskattakærunevndin leggur til grund, at P/F og skattgjaldarin í 1992 gjørdu avtalu um, at felagið skuldi keypa ognirnar (tvær) fyri 2,4 mió. kr., og at partarnir tá hildu, at hendan upphæddin á leið samsvaraði við prístalsviðgjørda útvegnarvirðið á ognunum, sum varð roknað til kr. 2.427.385,66. 

Landsskattakærunevndin viðmerkti, at uppgávan hjá skattavaldi ikki er at seta spurnartekin við sjálva keypsavtaluna partanna millum, herundir hvønn keypsprís partarnir hava avtalað sínamillum. Harafturímóti kann og skal skattavaldið taka støðu til og avgera skattligu avleiðingarnar av einari tílíkari avtalu, og hetta ger seg eisini galdandi í førum, tá seljari og keypari hava samanfallandi áhugamál. Hetta er galdandi uttan mun til, um selt verður fyri yvir- ella undirprís. 

Í hesum ítøkiliga málinum hevur skattavaldið lagt til grund, at avtalaði søluprísurin er 2,4 mió. kr., og at hetta ikki eftirfylgjandi kann broytast eftir áheitan frá avtalupørtunum. Skattavaldið hevur tí ásett skattligu avleiðingarnar av søluni við grundarlagi í einum søluprísi uppá 2,4 mió. kr. Seljarin vil hinvegin lækka avtalaða søluprísin, tí tað eftirfylgjandi hevur víst seg, at rætta prístalsviðgjørda útveganarvirðið á ognunum er munandi lægri enn 2,4 mió. kr. Seljarin vísir í hesum sambandi á, at handilsvirðið í 1992 helst lá millum 1,4 og 1,8 mió. kr., og hann ger tí galdandi, at hetta virðið nú eigur at verða góðkent sum søluprísur. 

Landsskattakærunevndin hevur sambært § 24 í lógini um toll- og skattafyrisiting heimild at viðgera og taka støðu til spurningar um tær skattaálíkningar, sum Toll- og Skattstovan fremur. Eins og skattamyndugleikarnir ikki kunnu leggja seg út í sjálva sølu/keypsavtaluna partanna millum, so kann Landsskattakærunevndin heldur ikki leggja seg út í spurningin, um avtalufortreytirnar partanna millum vóru rættar ella ikki, men má fyrihalda seg til veruligu umstøðurnar t.v.s. faktisku gongdina í málinum.

Vísandi til hesi viðurskifti og til, at avtalan millum P/F og skattgjaldaran greitt vísir, at umrøddu ognir eru seldar fyri 2,4 mió. kr., meðan prístalsviðgjørda útveganarvirðið er væl lægri, avgjørdi Landsskattakærunevndin at staðfesta avgerð skattamyndugleikanna um at broyta skattaálíkningina hjá skattgjaldaranum fyri árið 1992. 

Undir viðgerðini av hesum kærumálinum hevur Toll- og Skattstova Føroya gjørt galdandi, at reguleraða virðið á umrøddu ognunum er kr. 1.700.076, meðan skattgjaldarin/umboð hansara hava gjørt galdandi, at rætta virðið eigur at vera kr. 1.912.999. 

Tá rætta upphæddin hevur avgerandi týdning fyri uppgerðina av skattskylduga kapitalvinninginum hjá skattgjaldaranum í samband við fastognasøluna í 1992, og tá Toll- og Skattstova Føroya á fundinum í Landsskattakærunevndini tann 18.09.00 segði seg vera sinnaða at endurskoða útrokningar sínar av prístalsviðgjørda útveganarvirðinum, avgjørdi Landsskattakærunevndin at vísa hesum partinum av málinum aftur til nýggja viðgerð á Toll- og Skattstovu Føroya. 

Sambært § 25 stk. 5 í løgtingslóg um toll- og skattafyrisiting kunnu avgerðir hjá Landsskattakærunevndini leggjast fyri Føroya Rætt, men skal hetta verða gjørt innan 3 mánaðir frá móttøkuni av hesi fráboðan."

